
 إهداء
 

إليك يا من كنت لي ليس أخي الصغير فقط بل كنت صديقي 
الـكبير الذي ألجأ إليه وقت الشدة والضيق فأجد عنده براح 

إليك يا من كنت لديك القدرة على مسح دموعي قبل  . الـكون
إليك  . إليك يا من كنت تسمعني وتفهمني قبل أن أتكلم . أن تنزل

إليك يا من لم  . أمي بعد رحيلهمايا من كنت لي بديلا لأبي و
يمهلني الوقت أن أودعك قبل رحيلك وتركتني من بعدك جسد 
بلا روح إليك يا من لم تتوانى أن تخبر الـكبير والصغير وكل من 

إليك أيها الحاضر الغائب أخي المغفور  ..يعرفنا بعظيم مكانتي عندك 
يفى ّ ه تعالى " أحمد السو عشقني  .. ثانىأهدي ديواني ال "له بإذن الل

 ملاك
 

 علا قنديل 

 تقديم
 

الكاتب هو جزء من المجتمع وهو لسان حاله ومرايته بغض النظر 
عن أهدافه .. ولو كانت كتاباته لا تعكس صور المجتمع بالكامل 
بكل صوره وأشكاله واطيافه يبقى بيضحك على نفسه وعلى الناس 

كفى انها .. وانا مش باكتب علشان تغير كلماتى الـكون لـكن ي
بتقدر تغيرني من حال لحال وبحاول اسعد بيها كل اللي يعرفني .. 

انا إللى بكتب كأنى بنت بضفاير وعندى م السنين يادوب 
عشرين وبكتب عن قلوب شابت وجواها شوق وحنين وبردو 
عن قلوب خافت يفوتها مركب العاشقين انا إللى احساسى بكل 

 .إللى ... عشقنى ملاكانا  . اللي حواليا أكبر من الكلمات
 

 علا قنديل

 حرف باهت
 

 نويت اسيبك من سكات
 عتذر لك قلبي ماتاب

 واللي فاضل بس مناّ
 هماّ حبةِّ 
يات  ذكر

 قلبي عاش يسقيك محبة
 وبإيديك تسقيه آهات
 بعت عشِرة عمُر غاليه
 والآمان آهو راح وفات
 كان حنانك تمثيلية

 والكلام أصبح سكات

 إبقى دور يوم عليا
 انت تعرف الحقيقة و

 شوف حياتك أيه فى بعُدى
 وانى من ظلمك بريئة
ياتك  مهما عدّتِ ذكر
 مش هافكر لو دقيقه
 مش هاكمل مسرحية
ُمت فيها بدور ضحيه  ق
 مش هاكرر نسخة مني

 مش هاكون 
 من تاني هيّ  
 تاني لياإنسى ترجع 

 واني أرجع تاني ليك

 كان وجودك 
 حرف باهت

 جوا قصة خسارة فيك .
 
*** 

 قسمتى
 

 باعترف لك كان هروبي
 آه إرادة ومش فرار
 ياللى قلبك كان لقلبي
 زي مأوى وبيت ودار
 كنت تسأل ليه عيونى
 يهربوا لماّ يشوفوك

 بالحنان و الحب كانوا
 طول حياتي بيعشوك
 والغرام والعشق كانوا
 جواّ مني بيشتروك

 عارفه إني قادرة أكتم

 جوه منى صرختي
 هموميبعد ما سِكنت 

 جوا روحي وفرحتي
 ً  كنت رافع روحي دايما
 وبحنان فوق السحاب
 بس حبل الود بينناّ

 للأسف م القسوة داب
 مش هاتلمح جوا عيني
 لحظه واحدة دمعتي
 وانسى إنك تاني تنفع
 يوم تشارك فرحتي

يق هامشيه لوحدي  والطر
 مهما كانت محنتي

 وان في يوم اشتاقت ليك
 هاقول لروحي كان هواك

 يبي وقسمتي .مش نص
*** 
 
 
 
 
 
 
 
 



  عشقني ملاك                              
00 

 أنا... و هي
 

ياها  وكتير باعافر و
 تلاعبني ... ألاعبها
 أعاندها ... تعاندني

ياما كتير حاجات من دي  و
 ونتراهن أنا وهيّ  

 ما يغلب عنِدها عنِدي
 وكات ياما تلف تدور
 وتتعامل بكل غرور
 وكنت تملي بتصدي
 ولا اسمحشي عليا تجور
 وتجرح فيا وأداوى

 ن لي جناح مكسورولا يبا
 وأحبس دمعي جوايا

 واحاوطه بيجي مليون سور
 ومهما الليل عليا يطوُل
 أقول لازم هاييجي النور
 ونتصالح أنا ... وهيّ  

 
*** 

 مش راح اقول
 

 و مش راح اقول
 عشان متداري إحساسي
 ورا حروفي ماباتكلمش

 ولا يهمشِّ
 وما بتفرقش

 يقولوا جريئة وان قالوا
 ناندي صابها ج

 يقولوا بريئة أو حتى
 ساحرها الجان

 هيمانةإني يقولوا 
 يقولوا فْ شوقها غرقانه

 ماباهتمش ولا ركزش
 عشان إحساسي جوايا

 مجرد همس
 ماهو انت اليوم مع بكرة

 وإنت الأمس
 وإنت كل شيء ليا

 وضي العين
 وجوا العين .. باشيل طيفك
 يا عمري وباقفل الرمشين
 وحُبك أغلى شيء عندي

 سنين بقاله
 نصيبي وقسمتي وقدري
 وأملي ودنيتي وعمري

 ومين غيرك بقلبي يحس
 واخاف يحسدونى عشان

 لـكن أصله  اكعشقني مل
 يا ناس م الإنس .

 
*** 

 سكة سفر
 

 و أنا راجعة وفي السكة
 حلفت ما انام

 وقلت خلاص مافيش داعي
 بلاش أحلام

 وقلت لنفسي ما تفوقي
 من الأوهام
 تاق لهكفايه يا قلبي تش

 ما ترحمني كفايه حرام
 دا ياما كنت بانده له

 مايسمعنيش
 خلاص مش ممكن ارجع له

 لأني يا قلبي صدقني
 أنا في العنِد زيي مافيش
 ولو شمسي هتستأذن
 تبان فى عينيه

ّ ه ماقلتليش  هاقول والل
 ولو قلبي نسي الضحكة

 وجوه الروح سكن حزني
 وقال لي هاعيش
 هاكون راضية
 ماهيش فارقة

 تعودِّ على الفرقةوها
 ولازم اعيش

 هايبقى الفرح شيء عادي

 وجوده خلاص..
 صبح ماضي مايسعدنيش
 زمان يا حبيبي كان ممكن
 ودلوقتي مايلزمنيش

 صدى صوتك مع سكوتك
 بقت أنغام ... ماتطربنيش

 
*** 

 بيك إحساسي
 

 عشان عارفاك
 حبيبي وحافظة إحساسك
 أنا صدقني في بعادك
 باكون شايفاك

 سه بكل انفاسكوحا
 وتبعد بالساعات عني ولما تغيب ...

 باحس البعد فى غيابك
 في كل دقيقة يقتلني

 لأنى باغير
 وبرضُه  لأني مش لاقية
 يا روحي للبعاد تفسير

 وعقلي يتوه من التفكير
 مع الأوهام الفِ وأدور
 وقلبي يقول أكيد معذور

 دا عمره ما كان في يوم مغرور
 اة فْ قربكوبيحبك ... ويتمنى الحي

 ولا يقدر يغيب عنك
 عشان الدنيا من غيرك 

يق مهجور  طر
 ..  أنا بارجوك

 حبيبي كفايه بينا بعاد
 كفايه عناد

 أنا واثقه هترجع لي
 ويرجع فرح أيامي

 بنظرة عين الاقيني
 تدوب في ثواني احزاني

 وتوعدني بانك تاني مش هاتغيب
 يا عمري وكل أيامي
 يا أغلى حبيب

*** 

 العربشيخ 
 

 مدَد يا شيخ العرب
 بابكي على حالي
 وباغني موالي
ا  ّ  صرَخ الوجع في

 هة تحلى ليلآا
 يا دنيا ماتحني

يقي كله شقوق  دا طر
 مش عاجبك اني أقول
 وبعلو صوت مخنوق؟
 م الفرح ليه اتحرمِ

 وانا نفسي منه أدوق؟

 إسمع يا شيخ العرب
 ودا أول الموضوع

 ترد .. قول يا فرحا م
 حن؟إمتى عليا ت

 من صُغر سني وانا
 قلبي الضعيف بيئن
 وجع القلوب يا بشر
 رابطينهُ ليه بالسن
 نفسي دموع عيني
 تفرقني يوم و تحن
 و اقول كفايا عتاب
 أنا نفسي ضحكة ترن
 أبوس إيديك يا وجع

 ماتيجي نتفارق
 أقفل وراك الباب
 يمكن يكون فارق
 أنا حملي ليه بالـكوم
 وضلامي كان حالك
 َ  نانفسي في لحظة ه

 وفْ فرحتي تشارك
 طب ليه يا شيخ العرب
 ورد الأمل شايك؟
 قالوا لنا حِبوا الخير
 وبكره راح تلاقوه
 الفجر مش هيغيب

 عنا يوم هيتوهلا و

 إزرع بذور الأمل
 تلقى الولاد حصدوه

 نالوا ما يتمنوه..  ياما ناس كتير بالصبر
 النور يا شيخ العرب
 ؟بالـكره ليه وصفوه

 
*** 

 جالك قلب
 

 وجالك قلب
 تنسى قلب مشتاق لك
 ومتلهف ينادي عليك

 تعدي ساعات وراها ساعات
 وروحي غريبه جوايا

 ولا بتكمل أكيد غير بيك
 وقلبي يخاصم الدقه
 وروحي تفارق الرقه
 واتحايل عليه يهدّيِ

 ولا يفكرش يوم يشكيك
 ترد تقولي ...

 دول هما يا دوب ساعتين
 أرد واقول وانا مالي
 طب اعمل إيه؟
 دا في غيابك ...

 مفيش ولا فرحة تهنالي
 واحس الثانيه بتعدي كأنها عمر

 وبتعدي كمان عمرين
 واحس الحسره بكياني
 عذاب الغربه ملكاني
 سمايا الصافيه فى غيابك
 بتتحول لرعد وبرق
 وتيجى تطل فى عينيه
 بلمسة شوق وحنية

 تقولى باحب مجنونة
 تقولى باحب جِنيِّة
 فيفرح قلبي من جوه

 اته يغنوليودق
 دي لما عينيك بترمش لي
 وتيجي برقه تهمس لي

 وتسألني ... حببتي بجد زعلانه؟
 أقول يا حبيبي ماقدرشي
 لو ازعل أبقى غلطانة

 
*** 

 أصدق مين
 

 أصدق مين
 كلامك ولا إحساسى
 وانا حاسه معاك العكس
 تقولى كلام يبان عادي
 واشوف فى عينيك

 كلام يتحس 
 و اما عليا بتسلم

 معاك بلهفه وشوق باحس
 ولما أرد واتكلم

 يبان ليلك كأنه شروق
 والاقى روحي بتسلم

 واشوف الفرحة تتبسم
 وتظهر جوه نفسي حياة
 ولو هاسأل عن احوالك
 وليه شاغل كده بالك
ّ ه  تقول سارح في ملك الل
 ولو مرة تغيب عني
 شوقي إليك بيأسرني
 معايا فْ عز احلامي
 ولا لحظة مفارقني

 صدفةولو مرة المحك 
 أخاف الروح تنادي عليك

 فأتكلبش بأحساسي
 وتنده لي بسرعة عينيك

 ونتكلم على الماشى
اه  واشوف فى عينيك كلام حاسّ 

 وأتلكك قوام واهرب
 واقول عندى ميعاد ناسياه .

 
*** 

 باغني لك
 

 باغني لك
 و باسمع صوتي ينده لك
 و يشهد إني باتمناك
 و اشوف عشقك
 بيسكن كل تكويني

 تك ضي في عيونيرسم
 أنا ف الدنيا مالي سواك
 ناديني خدني دفيني
 وخليني أعيش الحلم
ياك  دانا عايشه الغرام و
 فصول قصه واجمل فيلم

 دا انت فْ دنيتي قمري
 ينور لي السما ومايروح
 دا إنت سكتي وقدري

 طبيب شال عني ياما جروح
 يا عشق بقلبي وسكنته 
 ملازمني منين ما باروح

 دا عشقك نيل
 بيجري جوه أوصالى
 بيرويني يرد الروح .

 
*** 
 
 



 34 علا قنديل 

 
 روحي مكسورة

 
 عدى على فراقك سنين
 ولسه عيوني بتبكي عليك
 شايله جوه قلبى حنين
 والوجدان بيهمس ليك
 ولسه روحي مكسورة
 عيون باصة على الصورة
 للحظة فرح مشطورة
 بعد عمر جمعنى بيك

يعدى العمر ومهما اعيش  و
 شغير ذكراك يا غالى مالي

 ياللي الدنيا كات عندى
 لما تقولي متزعليش

 إنت بعمرى كل الـكون
 مهما يثور معاك سكون
 ومسيرنا يوم هنتقابل
 لما يريد رب الملـكوت
 ولسه روحي مكسورة
 لعمر عشته وما عاشنيش
 وذكراك اللي غيرها ماليش
 ودمعة عين على خدي
 تبدلها حنان إيدك

 يسبني الحزن ما يزورنيش
 ن بعدك ماتلزمنيشياغالي الدنيا م

 وبكرة مسيرنا نتقابل
 واودع دنيتي ديا

 ساعتها هاعيش..  ولما حبيبي نتقابل
 
*** 

 يا مبخراتي
 

 يا مبخراتي حظك قليل
 ليه فـي الغرام شايفاك بخيل

 من جنب بيتنا
 ارمى السلام
 وتعالى إسمع
 أحلى الكلام
 شاعر وحاوي
 بيقول غناوي
 يهوى الحكاوي
 تعظيم سلام

 شان دا أصلىوع

 كلامه حصري
 فنان ومصري عالي المقام

 عاملين عشانه
 في الـكون عمايل
 حتى فْ كلامه
 أسلوبه هايل
 لو يوم قابلته
 تديه وسام
 الواد مخاوي
 جنية عاشقة
 بنت اللى هيّ  
 أجمل صبية 
 مهُرة وعفية

 اممن غير لج
 تعمل بحرفة
 مليون حكاية
 دي عينيه بتحكي
 مليون رواية
 لةعشقاه في لي
 لو غاب تجيله
 ولحظة حضوره
 تنسى الكلام
 بتزور مقامه
 تفضل تطوف
 حوالين مكانه
 ولا بيها خوف

 شلال دموع
 بدل الشموع
 لو حد زاره
 أو لف جاره
 إن شالله حتى
 لو في المنام
 
*** 

 غربة
 

 يا غربة واخداني
 إمتى منك أعود
 مشينا سكة سفرنا
 ماكانش فيها وعود
 إزاى  هنرجع

 مان هيجودوامتى الز
 سافرنا وعزمنا

 نزرع لخطوتنا وجود
 وطلبنا أحلامنا

 من الواحد الموجود
 لف الزمان بينا

 وحاصرتنا وحدتنا
 يا صبر راضينا
 إسكن هنا بيتنا
 ياليل إحباطك
 هدّيِناه ما هدتنا
 وعلى قد ما قاسينا
 والدنيا عاندتنا
 حاولنا تاني نعود
 حاوطتنا غربتنا

 ومن شقوق اليأس
 بشويش دخل الأمل

 قال لي تعالي نحلم
 بالفرح لاجل نعيش

 حكمة وقالوها زمان
 مش كلمة للدراويش

 مهما يكون بيعيش..  اللى إيمانه صحيح
*** 

 قلبكَ بس سيبهولي
 

 يا ريت قلبك تسيبهولي
 يداوي جرح جوايا
 أنا عايشه كما الأموات
 على ذكرى مع حكاية
 نهايتها دموع وآهات

 ومن ماضي صبح ذكري
 وطيفه باشوفه في مراية
 يا ساكن جوه وجدانى
 هموم الدنيا واخداني
 ودقت الظلم وباعاني
 وعمري ما قلت آه ياني

 أنا شايفاك قمر ليلي
 وحاساك ميتِّي ونيلي
 و في العتمه قناديلي
 ورغم الحزن والتوهة
 نهاري معدي علي ليلي
 بحس بأني جنيِّة

 في بحر العشق منسية
 دموعي بتجري فوق خدي
 كما الأنهار ما بتهدي

ة اني كتاب مقفول  وحاسّ 
 علي رف الغرام مهمول
 حروف مكتوبة علشانك
 تعالى اقراني يلا وقول

 وخلي العشق بينا يطول
 دا أنا عايشه في وجدانك
 بداري بدمعي أحزانك
 ولما الدنيا تبقي هدوء
 وفرحتنا تاخدنا لفوق

 أحس الحب فـَ احضانك
 
*** 

 شئ أصعب
 

 قلب فْ عز ما يفرحلما ال
 يبقى حزين

 و اما النبض فْ عز ما يرقص
 يبقى سجين

ا عيونى مهما يشوفوا  ولّ 
 مش شايفين
 أصعب شيء

 تكتم حبك جوه النبض
 وتقول إنه خلاص اهو مات
 وان جه مرة تاني وشاغلك

 قول كان ماضي 

ا وفات  وعدّ 
 أصعب شيء

 إنى فْ حضنك 
 أحتاج حضنك

 واتمناك تسكن جُوايا
 أحس معاك بالغربةوانى 

 مجرد حرف 
 في أحلى روايه
 أصعب شيء

 إن العقل يكون متحير
 وان القلب يحن إليك

 كل ما احاول أبعد و اهرب
 ألقى الروح 

 بتنادي عليك
 أصعب شيء

 لما الحيرة تكون ساكناك
 وان حياتك تبقى هلاك
ا فْ عز الفرحة تلاقي  وامّ 

 إن الحزن بيتمناك
 أصعب شيء
 قصاديلما العمر يعدى 

 والأحزان ألاقيها تنادي
 ما بيننا ةواللحظات الحلو

 من غير طعم وصبحت عادي
 أصعب شيء

 إن القلب يدوب في هواك

 و يعيش عمره بيتمناك
 تزرع جوه الروح صبار
 وهو يشوفك أحلى ملاك

 أصعب شيء
 إنى أحسك يوم بتبيعني
 وانت كمان اللي بتخدعني
 واما باكون باتمنى تقرب

عنيألاقيك جاى وب  تودّ 
 أصعب شيء

 إنى أشوفك جوه النني
 عاشقه هواك وقريبِّ منِي
 تبعد نفسي ولما تقرب

 تعشق روحي انك تأسرني

 أصعب شيء
 إن الفرحه فْ عيني تموت
 يسكت جوه الحلق الصوت
 و القى العمر اتسرسب مني
 والأحلام بقى ليها تابوت

 
*** 

 محتاجة لك
 

 باعترف لك 
 مش بكابر

 ً  محتاجالك إني دايما
 واني عاشقه واني دايبة
 فوق ما يتصور خيالك
 واني بافرح لما اشوفك
 أو في بالي يهل طيفك
 واما باحلم بيك أكيد
 كل يوم بيفوت عليا
 يبقى بالنسبالي عيد

 ترقص الفرحه فْ عينيا



  عشقني ملاك                              
53 

 والألم يبعد بعيد
 واما صوتك بيناديني
 بعشقه واعشق سكوتك

 سؤال 011يسالوني 
 هو قلبه ليكي مال؟؟
 ولا دا وهم وخيال
 وانتي بس عايشة فيه؟؟
 نفسِك الفرحة تزورك
يه؟؟  بعد حزن و بتدار
 جوه منك حلم غايب
 إنتى نفسك تحلميه؟؟
 والبراح ما بين ضلوعه
 إنتي وحدك تسكنيه؟؟



 54 علا قنديل 

 محتاجاله وبتناديه؟؟
 عايشه عمرك بس ليه؟؟
 رد قلبي طب وماله
 ليه اداري شوقي ليه

 نظرة دا اللي 
 واحدة منه

 تسوى عالم باللي فيه
 
*** 

 هاقول لك حاجة
 

 راح اقولك
 حاجة وتسمعها
يق  ومن غير تزو
 من غير ما أدور
 على حرف

 فْ وسط كلامك
يق  بيبل الر
 ولا ألمح حتى
 فْ نظراتك
 معنى سكاتك
 وأنا زي غريق

 متعلق فيها بقشاية
 وأزاي ممكن
 على بعدك أطيق

 أنا نفسي
 حياتي نكملها

 وتكون لي رفيق
 كلماتك دايما تلامسني

يق  بتنير لي طر
 بيشاوروا

 علينا وبيقولوا
يق  إن انا وانت فر
 خلينا نكمل سكتنا
 ونعيش أحباب

 جوه ف بيتنا
 والناس تسمع
 صدى ضحكتنا
 محظوظة الفرحة
 اللي لقيتنا

يك  وأنا قلبي شار
 
*** 

 أنا مين؟
 

 وسألوني : وتطلع مين ؟
 فقلت لهم ...

 الواقف مابين البينأنا 
 أنا عايش من العايشين
 أنا واحد لـكني اتنين
 أنا الشقيان وانا الحافي
 أنا شايلك على كتافي
 واقولك قولي ما تخافي
 ولو وقفت مراكبنا
 دراعي هيبقى مجدافي
يكي  وهازرع لك صحار

 وأحلف إنى اكون ليكي
ر أرضك البايرة  واخَضّ 
يكي  بدمي وروحي أرو

 دودكوانا الواقف على ح
 أنا جندي مع جنودك
 يسيل دمي على أرضك

 واشوف البسمة في خدودك
 دا انا حارس ميادينك
 وانا القايد قناديلك
 ورافع في السما علَمك
 دا كل الناس محبينك
 كمان مظلوم بحال مايل
 ودمي ع الرصيف سايل

 وانا المحتاج ومش طايل
 تملي عليكي باتحايل

 ولو بان حزني في عيوني
 معي وادعي لكراح امسح د

 ولو  ع الجنة ودوني
 راح أرجع تاني وأجيلك
 ولو من تانى سألوني ؟
 هارد واقول ...

 أنا الواقف ما بين البين
 
*** 

 يا ناس قولوا لي
 

 ياناس قولوا لي انا اعمل إيه
 إذا قلبي وقفت دقاته

 مش ناوي
 يرجع تاني يروق

ا  إلا امّ 
 يسمع ضحكاته

 وعيوني رافضه تشوف في الـكون
 غير فرحته وابتساماته

 وإيديا حالفة
 ما تحضن غير

 حب سمعت نغماته

 ياناس دا انا
 من نظرة باتوه
 في بحر عيينه
 وآه ياني

 وبس لو هاهمس
 باسمه

 بيبقى كوني لون تاني
 من يوم ما شوفته وحبيته
 عزفت أجمل ألحاني

 
*** 

 الشهيد
 

 مش قادرة اقول
 مات الشهيد
 موجود في
 جنة ربنا
 حيقومى افر

 يا ام الشهيد
 إبنك مكانه
 فْ قلبنا

 إبنك عريس
 من فرحته
 مدفون بدمه

 فْ تربته
 كفنه العلم
 اللي بيحكى
 قصته

 قصة بطل
 مات ع الحدود 

 كان حلمه تاني
 فْ يوم يعود

 وكان نصيبه وقسمته
 واوعى في يوم
 تاخدي العزا
 الحق ده

 مش حقك انتي

 دا حقنا
 ناخد بتاره
 م اللي خان
 واللي أذى

 ك منارةإبن
 فْ قلبنا

 ومثال لغيره
 يحتذى

 وأكيد هناخد حقنا
 م اللي اعتدى

 وابن كذا وابن كذا
 أما الشهيد
 فعند ربه

 فـي النعيم 
 ريحته عبير
 بيفوح شذى

 
*** 

 التحدي
 

 حزن متداري فْ ضلوعي
 غصب عني ومش بطوعي
 ناره قايده في قلبي والعة ؟
 والآمال الحلوة ضايعة

 ا مايعةحتي طعم الدني
 بس مش هاعلن خضوعي
 حزن حاخرج من عبايته
 هارفضه وارفض وقوعي
 هاروي للعالم حكايته
 وابتدي سكة رجوعي
 هانتفض وافتح لي طاقة

يق هاوصل نهايته  والطر
 هاهدى نفسي ورود وباقة
 أحلى حب رفَعَت رايته
 حب جوه القلب ناره
 زي حضن الليل وآخره
 جاي براحته واختياره

 يتاخره مين بقى يقدر
 أنا هامسك فـي حلم بكره
 وارسم ملامح ضحكته
يفرح  ويدق قلبي و
 مشتاقه أوصف لهفته
 لما الشمس تشرق بعيني
 والأمل يعشق يجيني

يقه وسكته  عارف طر
 دا لو الحزن موجة عاتية
 هتتكسر على صخرته

*** 

 معاك بافرح
 

 يجيني الفرح
 بافتكرك

 واشوف الضحكة
 جوه عينيك
 وانا حزينة
 يزيد ذكرك
 واتمني أبكي
 أنا بين إيديك
 أنا عاشقة
 باقولهالك

 وفوق ما يخطر

 ببالك
 أجيبهالك دنياسعادة ال

 وأبدرها كدا
 حواليك
 أنا بالفرحة
 باتعطر

 وحلو كلامك
 يكفيني

 تنور خطوتي
 اتمخطر

 ونن عينيك
 دا قنديلي
 سيينين ضمني بعينيك

 إنى عايشة
 بين الناس
 كلمة صغيرة
 تكفيني

 إحساس إجملتعيشني 
 جوه منك بالقى

 روحي
 ومعاك باحس

 مانلآبا
 لمسة إيدك
 دواء لجروحي

يني بيك الأحزان  نسِّ
*** 



  عشقني ملاك                              
73 

 حبك عشق
 

 ياللي حبك جوا قلبي
 عشق فاق حد الخيال
 بعُدي عنك دا استحالة
 شئ مايقبلش احتمال
 الفراق مابينا إصبح
 يا حبيبي شئ محال

 كل حروف العشق تشهد
 إنك انت  ملـكتها

 كل الدنيا جنةشافوا 
 لما قلبك حبها

 لما اشوفك بابقى قاصدة



 74 علا قنديل 

 إني اطولِّ في الكلام
 رافضه إن الوقت يجري
 و ابقي جنبك في انسجام
 كل لحظه تعدي بينا
 زي حلم يفوت قوام

 نفسي اقول لك حاجة واحدة
 عايزه تسمع باهتمام
 لما بس تكون معايا

 و احس إنك راح تنام
 قلبي يتطمن و يهدا

 بقك في المنامو اجري اسا
 أقول هناك أكيد هشوفك

 و نكمل باقي الكلام

 كل ده ألقاه بيحصل
 قبل ما افكر  أسيبك

 أو أرد عليك  ..  سلام
*** 

 في غيابك
 

 في غيابك
 يصارع عقلي بدل الفكرة

 فكرة011
 وليلي حزين ومش راضي

 يكون له نهار
 وحرفى بيحكي عن أمسي

 وعن بكرة
 مشاعر شوق مع الأشعار

 دا في غيابك
 تسيبني الروح وليك ترحل
 بدون تنبيه ولا إنذار

 تنام روحي بوجدانك
 وانام وحدي مع الافكار
 وجزر ومد يملـكني
 ماهوش ساكت
 و احسه بيسبق

 عصارلإا
 دا في غيابك

 أقول القلب ده نساني
 واشوفك فجأة

 قدامي
 تقول لي حببيتي وحشاني

 وبان لي نهار
 و لو هتغيب

 تعيشني الوحدة
 ا اعيشهاشوم

 علشان ذكراك بتحييني
 اغمض عيني واتمناك
 فـَ تسعد قلبي وسنيني

 ذكرى واشرب م الكاسات
 تسكرني وترويني

 واراجع فـي الخيال طيفك
 و احسك جوه تكويني
 و لو بينا  حبيبي بحور

 تعديني ألاقي إيديك
 
*** 

 جاوبوا وقولوا
 

 يبقى دا إيه ؟
 لما أحس بنبضه

 جنون
يعشق موجي  و

 عيونأحلى 
 وأسمع همسه
 أنا ليكي أكون
 يبقى دا إيه ؟؟
 ولما كلامي
 بس عليه

 صوته سكوته

 رمش عينيه
 فرح الدنيا

 وعشقي انا ليه
 يبقى دا إيه ؟؟
 ولما أحس
 بهمسته نار

 كله نهار تقلب ليلي
 عشقه دا قدري
 أنا مش باختار
 يبقى دا إيه ؟
 ولما ما اشوفش
 فْ دنيتي غيره
يعشق رمشي  و

 يبقى آسيره
 عليه كل كلام الدنياو 

 جاوبوا وقولوا دا معناته إيه؟؟
 
*** 
 
 
 
 
 
 
 



 82 علا قنديل 

يات  ذكر
 

 لما بافتكره بادوب
 وارجع واعيد كل الشريط

 من أوله
 وأسرح وأعيش مع همسه

 وكل حسه
 ولما قلبي حن له
 ماهي ذكري حلوه

 متتنساش
 حبه في قلبي
 معايا عاش

 وبلاقي قلبي فْ كل لحظة

 يرق له
 بينناماهو لسه بردو الود 
 ما انتهاش

 أحاسيس جميلة
 باكن له

 واسرح واروح لاول لقاء
 سمعت له وسعادتي لما

يات عدت بقى  ماهي ذكر
 يحق له ومعدش حبي

 بروزت صورته جوه قلبى
 وكل ثانيه بابص له

 فين لما كان تليفوني عاشقه
 وكل لحظة

 يرن له
يات  آه ياني منك ذكر

 بتوجعيني
 نفسي يفكر يوم يزورنى

 أو يجيني
 ن يوم فراقنام

 كل يوم عدا عليه
 عد لهاب

 منا لسه بافتكره وادوب
 وارجع واعيد

 كل الشريط من أوله
 
*** 



  عشقني ملاك                              
85 

 مستنية تقولها
 

 بس كلمة حب ليهَ
 أبقى ليك اجمل

 صبية
 وانت قلبك يبقى ليه
 والغرام مايكفيناش
 كل ما بقرب باخاف
 يبقى بينا سنين عجاف
 يحلف قلبي انه ماشاف
 ازى عيونك السمرا دي
 ياللي موجك جوه بحري
 وفْ وريدي ودمي يجري

 شمس عينك لما تضوي
 جوه عيني
 ما بانساهاش

 ياللي نبضك جوه مني
 بينادي لك تبقى مني
 واما قلبي يهمس انى
 لسه حبك ما ابتداش

 
*** 

 بتقول انا مين
 

 بس اما تيجي
 عيوني في عينيك
 وأنده واقول
 انا ملك إيديك
 عقلي وروحي
 اتعلقوا بيك
 هاقول انا مين

 انا الحلم اللى أحلامك
 بتشبهها

 أنا الفرحة اللي أيامك
 بتندهها

 أنا قسوة
 ماتتمناش

 و لو لحظه تجربها
 أنا البحر اللى من شوقك

 بتنده ليه
 لو ازعل مرة صدقني

 هتغرق فيه .
 
*** 

 إبني الغالي
 

ّ ه دا الغالي  والل
 تعبه بيحلى لي
 يخطر على بالي
 ليلي يبقى نهار

 بس يتمنى لو
 حته من الجنة
 بإيديه ما استنى

 وازرع ورود وازهار
 أكتب له على كفي
 يأمر وما يكفي
 عمري ما يوفي



 91 علا قنديل 

يه من الأنهار  وارو
 فى القلب والنني
 حبه إلى آسرني
 لحظة ما يأمرني
 يلقى اللي قاله صار
 دى بسمته ليه
 مليانه حنية
 باحضنها بإيديه
 وبتملا كل الدار

 دا بيجرى في وريدي
 وميلاده يوم عيدي

 وكملي المشوار.. يا فرحتي زيدي
*** 

 يا دنيا
 

 يا دنيا عيب مش كدا
 إمتى نصالح بعض ؟
 نفسي في لحظة رضا
 إدينى منك وعد
 أيامى متلخبطة

 حزنك ضلام حالك
 والعيشة متخبطة
 إمتى يروق حالك
 سايقه عليكي الوجع

 عليا لتحني
 ملت عيوني البكا

 حزنك ملازمني
 رضانول الأإمتى 

 واخطر على بالك
 ولا بلاش كل دا

 لكى لو همي يحل
 
*** 

 بحبك
 

 هو انا قلت لك 
 اني بحبك

 وانك ساكن وجداني
 طيب قلت لك اني فْ قربك

 أحلم في الدنيا
 بايه تاني ؟

 حتى العصافير اللى بتطير
 بسمع غناها
 ف ودانى
 والشمس

 بتشرق بعيوني 

 لو بس 
 تخطر على بالي
 وألوان السما

 تيجى تنور 
 َ  ونادانى ىدّ  لو رمشك ع
 
*** 

 بتلمع ليك

 
 عنيه بتلمع ليك ابيقولو

 لحظة ما باقابلك او اشوفك
 والقلب يرقص م الفرحة
 لو بس يعدى عليه طيفك
 يا حبيبى واغلى الناس عندى
 عاشقاك بكلامك وسكوتك
 ياللى انت الدنيا جوايا

 وانا مهما اقولك واوصفلك
 من صوتك...حرفى وانغامى دا 
*** 

 رباعيات

 
 عمار يا مصر

 في ليل اليأس تطلع شمس

 تمحي الضلمه وتنور
 أقول يامصر دا كان درس

 مسير دنيتنا تتطور
=========== 

 
 تعبنا من عذاب الأمس
 ودنيا كات بتتدهور

 شبعنا م الحقيقه طمس
 فساد كان فوق ما نتصور
============= 

 وصلينا صلاتنا الخمس
َلتنا بإيدنا بتدور  وعجَ
 وتتلامس قلوبنا لمس

ة مش حتبور  ّ  وأرضي الحر
============ 

 
 ولاد بلدي يا أجدع ناس
 سواعدهم تهد اليأس يتكسر
 قلوب صافيه كما الألماس

 وأحلامهم بقت واقع بيتفسر
============ 

 ياما احلى حضنك الدافي
 باحس معاه بكل أمان
 دا انتي فْ بحري مجدافي

 خديني بأحلامي لكل مكانبتا
========== 

 جدلت الصبر بضفايرى
 وحطينا الأمل عنوان

 زرعنا النبتة زاد خيري ..
 بدل حنضل شجر ريحان
============ 

 
 



 011 علا قنديل 

 الشاعرة في سطور
 

شاعرة تكتب الشعر بالعامية وتميل معظم قصائدها  -علا قنديل 
 الى الشعر الرومانسي 

تجربة التلحين لعدد كبير من  كتبت أيضاً شعر الأغنية وخاضت -
 أعمالها .

 لها بعض التجارب البسيطة في كتابة شعر الفصحى -
وحصلت أيضا على ليسانس  -تخرجت من كلية التجارة  -

 .الأداب وذلك لحبها الجم للعمل التربوي وخاصة مجال الأطفال 
 تعمل مديرة لإحدى المؤسسات التعليمية الـكبرى  - 
 الجديدةعضو نادي أدب مصر  -

ية  –   -سبق أن صدر لها ديوان تحت عنوان : بنت مصر
أغاني حروف الهجاء من الألف  -حكايات علا ) للأطفال ( 

 ) للياء ) للأطفال
يونيه المتعددة وتم نشر أعمالها في  - لها عدد من اللقاءات التليفز

 عدة صحف ومجلات 
دبية فازت بأكثر من مركز بإشتراكها في أكثر من مسابقات أ –

 .وقامت أيضا بالمشاركة لأول مرة في عمل مسرحي كبير بإسم 
)سكوب ( حيث قامت بكتابة جميع أشعار وأغاني المسرحية 

  . بالكامل وقد تم عرضها على مسرح مكتبة مصر الجديدة
ية وشاعرة ببرنامج أطفال اليوم باذاعة - بو ضيفة ككاتبة وخبيرة تر

 صوت العرب.

